
LOCALIZACIÓN

Para achegarse a Xunqueiras compre 
desviarse en Moscoso, no km 11,8 da es-
trada que une Redondela con Fornelos 
de Montes (PO-250). O camiño vello 
que vai de Xunqueiras ao río Barragán 
sae xusto a carón da igrexa de San Sal-
vador e baixa con forte pendente ata 
chegar á Ponte de Pedra. Neste pun-
to, o carreiro que segue o curso do río 
cruza da banda de Fornelos de Montes 
á banda de Pazos de Borbén, marcando 
a fronteira natural entre ambos os con-
cellos.

PROPOSTA DE OBSERVACIÓN

HÁBITATS

COMUNIDADES DE AVES 
+ ESPECIES CARACTERÍSTICAS

Serra do Suído   >

2 Fraga do Barragán
Ponte de Pedra. (San Salvador de Xunqueiras, Pazos de Borbén)

Coordenadas: 42° 18’ 03” N / 8° 29’ 53” O

Recoméndase pasear polo carreiro que vai a carón do río até o encoro de Eiras, 
xa no río Oitavén. Transcorre á sombra dun bosque de ribeira mesturado con 
carballos. Compre camiñar moi de vagar, atento aos cantos e chíos das aves, 
e de cando en vez deterse a inspeccionar as augas do río e as polas altas das 
árbores.

As fragas do río Barragán están cubertas por unha carballeira representativa 
dos bosques naturais que se refuxian nos vales da serra do Suído, moi ricas 
en flora. No fondo, ao longo das ribeiras, desenvólvese unha estreita banda de 
amieiros, con árbores altas. Ademais das aves, atopa refuxio nestes hábitats 
forestais unha variada fauna de mamíferos, que inclúe ao xabarín, ao corzo, á 
marta, ao gato bravo, á lontra e varias especies de morcegos.

A combinación de carballeira e bosque de amieiros da ribeira fluvial conforma 
un hábitat rico en aves, no que ademais das puramente forestais viven moitas 
outras especies que atopan no bosque caducifolio autóctono un hábitat de cría 
óptimo.

Son característicos os paxariños forestais como o ferreiriño azul, o ferreiro real, 
o ferreiriño cristado, o subeliño, o subidor, a estreliña riscada, e os picafollas. 
De maior tamaño, mais tamén comúns, son o tordo músico, o gaio, o picapau 
grande, o peto verdeal a rula brava e o pombo torcaz. Entre as rapinas forestais 
típicas compre salientar o azor, o gabián e máis a avelaiona.

ESPECIES SINGULARES

ESPECIE CHINCHETA

Recoméndase vixiar o río á espera do paso do merlo rieiro e deterse na identifi-
cación dos buxatos non vaia ser que se nos cole algún abelleiro europeo.

Unha observación de certa dificultade por tratarse dunha especie silandeira, é 
o cardeal europeo.

Merlo rieiro

Cinclus cinclus

Papuxa das amoras

Sylvia atricapilla

Estreliña riscada

Regulus ignicapilla


